
Efni: Svar við fyrirspurn fulltrúa Samfylkingarinnar um fjölda einstaklinga sem 

hafa fengið vinnu fyrir tilstilli Virknihúss 

Þann 2. september 2026 lagði fulltrúi Samfylkingarinnar fram í velferðarráði svohljóðandi 

fyrirspurn: 

Ljóst er að mörg hundruð einstaklingar, margir hverjir á fjárhagsaðstoð hafa fengið 

atvinnu í gegnum vinnu starfsfólks Virknihúss undanfarin ár. Óskað er upplýsinga um 

heildarfjölda þeirra sem hafa fengið vinnu fyrir tilstilli Virknihúss og starfseininga þess: 

Atvinnu- og virknimiðlunar og IPS Atvinnuráðgjafar á tímabilinu 2022-2026. Hvað má 

ætla að sá árangur stjórnenda og starfsfólks Virknihúss hafi sparað borginni há útgjöld 

sem ella hefðu runnið til fjárhagsaðstoðar? Hvað verður um verkefni Virknihúss þegar 

starfsemin hefur verið lögð niður? Hvert eiga þeir einstaklingar á fjárhagsaðstoð að leita 

innan borgarinnar sem hafa notið þjónustu Atvinnu- og virknimiðlunar og IPS 

Atvinnuráðgjafar (IPS)?   

Svar:  

 

Fyrirspurnin varðar upplýsingar um tölfræði á tímabilinu 2022-2026. Litið verður á 

tímabilið 2023-2025 vegna þess að það vantar áreiðanlegar tölur fyrir árin 2022 og 2026.  

Á tímabilinu 2023-2025 voru samtals 538 einstaklingar í þjónustu hjá Atvinnu- og 

virknimiðlun (AVM), þar af fengu 203 starf eða 37,7% af þeim sem voru í þjónustu á 

tímabilinu. Á sama tímabili voru 192 einstaklingar í þjónustu hjá IPS atvinnuráðgjöf (IPS), 

þar af fóru 101 í starf eða 52,6%.  

Vakin er athygli á því að 37 einstaklingar nýttu sér bæði þjónustu AVM og IPS á 
tímabilinu. Sjá má frekari sundurliðun á þessum hóp í  

Tafla 1: Fjöldi í virkniúrræðum hjá velferðarsviði 2023-2025. Hér er búið að leiðrétta fyrir 

tvítalningu. Einstaklingur er talinn vera á fjárhagsaðstoð ef hann hefur þegið 

fjárhagsaðstoð á tímabilinu 01.01.2026-30.09.2026. . 

Úrræði Þátttakendur Fengu starf (%) Á fjárhagsaðstoð (2026) (%) 

AVM 501 185 37% 147 29% 

IPS 155 83 54% 43 28% 

AVM og IPS 37 18 49% 19 51% 

Samtals 693 286 41% 209 30% 



 

 

 

Tafla 1: Fjöldi í virkniúrræðum hjá velferðarsviði 2023-2025. Hér er búið að leiðrétta fyrir tvítalningu. 
Einstaklingur er talinn vera á fjárhagsaðstoð ef hann hefur þegið fjárhagsaðstoð á tímabilinu 01.01.2026-
30.09.2026. 

 

Á tímabilinu fengu alls 286 einstaklingar eða 41% atvinnu með stuðningi Atvinnu- og 

virknimiðlunar og IPS atvinnuráðgjafar. Rétt er að taka fram að af þessum 286 

einstaklingum sem fengu vinnu í gegnum virkniúrræði AVM og IPS eru 62 af þeim hópi 

komnir aftur með greidda fjárhagsaðstoð árið 2026. Einnig liggur fyrir að um 30% allra 

þeirra einstaklinga sem fengu stuðning hjá AVM og IPS hafa fengið fjárhagsaðstoð á 

árinu 2026. Ekki liggur fyrir hvort þeir einstaklingar sem fóru í vinnu séu enn á 

vinnumarkaði. Ekki liggja fyrir nægjanlegar upplýsingar til að meta með áreiðanlegum 

hætti hver fjárhagslegur ávinningur borgarinnar hefur verið af árangri Virknihúss.  

 

Ekki er unnt að meta með vissu hversu stór hluti þeirra sem fékk atvinnu hefði komist á 

vinnumarkað án stuðnings Virknihúss né að einangra áhrif einnar atvinnuráðgjafar frá 

annarri þjónustu og stuðningi frá velferðarsviði. Starfsemi Virknihúss hefur stuðlað að 

aukinni atvinnuþátttöku og þar með stytt tíma hluta einstaklinga á fjárhagsaðstoð. Ljóst 

er að markviss einstaklingsmiðuð ráðgjöf, stuðningur og eftirfylgni hafa stutt einstaklinga, 

þar á meðal langtímanotendur fjárhagsaðstoðar, til að komast í atvinnu, endurhæfingu 

eða aðrar viðeigandi leiðir til framfærslu. Einnig hafa samskipti atvinnuráðgjafa við 

atvinnurekendur og gerð starfsþjálfunarsamninga verið mikilvægur þáttur í þeirri vinnu. 

Undanfarin ár hefur velferðarsvið átt í samskiptum við Vinnumálastofnun (VMST) um 

þjónustu við einstaklinga í atvinnuleit sem ekki eiga rétt á atvinnuleysisbótum. 

Samkvæmt þeim upplýsingum sem Reykjavíkurborg hefur aflað hefur VMST ekki veitt 

þessum hópi einstaklingsbundna atvinnuráðgjöf eða sértæk atvinnuúrræði. Hins vegar 

hefur öllum einstaklingum í atvinnuleit staðið til boða að nýta þjónustutorg 

Vinnumálastofnunar, þar sem þjónustan felst aðallega í að veita aðgengi að tölvum og 

aðstoð við notkun rafrænnar þjónustu. 

Reykjavíkurborg mun óska eftir frekari upplýsingum frá VMST um hvaða þjónustu 

einstaklingar án bótaréttar geta nýtt sér og hvernig tryggja megi að þeir fái viðeigandi 

stuðning til atvinnuþátttöku. 

Með stofnun nýrrar skrifstofu félags- og húsnæðismála skapast tækifæri til að samþætta 

og efla ráðgjöf við fullorðna einstaklinga, þar á meðal atvinnutengda ráðgjöf. Jafnframt 

er ljóst að fækkun stöðugilda sem sinna ráðgjöf mun gera það erfiðara að viðhalda jafn 

sérhæfðri atvinnuráðgjöf og veitt var innan Virknihúss. 

Áhersla verður því áfram lögð á að styðja einstaklinga til aukinnar þátttöku á 

vinnumarkaði, en útfærsla þjónustunnar mun taka mið af þeim mannafla og þeim 

úrræðum sem standa til boða innan nýrrar skipulagsheildar. 



 

 

Einstaklingar sem hafa notið þjónustu Atvinnu- og virknimiðlunar og IPS atvinnuráðgjafar 

munu áfram geta leitað til félagsráðgjafa og annarra ráðgjafa á skrifstofu félags-og 

húsnæðismála. Með sameiningu og endurskipulagningu þjónustunnar er markmiðið að 

tryggja samfellda og heildstæða ráðgjöf þar sem tekið er mið af bæði félagslegum 

stuðningsþörfum einstaklinga og þörf á virkni. 

 

Atvinnu- og virkniúrræði verða eftir fremsta megni samþætt almennri ráðgjöf innan nýrrar 

skrifstofu félags- og húsnæðismála. Jafnframt verður áfram unnið með VMST og öðrum 

samstarfsaðilum að því að tryggja að einstaklingar hafi aðgang að viðeigandi úrræðum 

og stuðningi eftir þörfum. 

Rétt er þó að vekja athygli á því að samkvæmt 4. grein laga nr. 55/2006 um 

vinnumarkaðsaðgerðir er það lögbundið hlutverk Vinnumálastofnunar að leiða 

vinnumarkaðsvirkni atvinnuleitenda á meðan sveitarfélög sinna félagslegum stuðningi og 

framfærslu.  

Verkaskiptingu á milli sveitarfélaga og VMST út frá lagalegum skilgreiningum má draga 

saman í eftirfarandi töflu: 

VMST Sveitarfélag 

Vinnumiðlun Fjárhagsaðstoð 

Atvinnuleit og eftirfylgni Félagsráðgjöf 

Vinnumarkaðsúrræði Félagslegur stuðningur 

Starfsþjálfun og ráðningarstyrkir Einstaklingsáætlanir 

Atvinnuleysistryggingar 
Framfærsla þegar einstaklingur á ekki 

rétt á öðrum kerfum. 

 


